
TGCh - Diffiniadau Gorfodol

Nodyn: 

Mae’r ddogfen Diffiniadau Gorfodol hon yn canolbwyntio ar y termau a’r cysyniadau sy’n arbennig o berthnasol i’r safonau TGCh. Mae’n cynnwys rhai ond nid pob un o’r termau TGCh arbenigol sy’n ymddangos yn y safonau.

a argymhellir

Gallai’r argymhellion gael eu gwneud gan berson, neu gallent fod mewn print neu ar y sgrin.
a roddwyd

Mae’n cyfeirio at dasg, gweithgaredd neu wybodaeth y mae’r tiwtor, yr athro neu’r hyfforddwr yn eu rhoi i’r ymgeisydd, yn hytrach na bod yr ymgeisydd yn gorfod dod o hyd iddynt neu’u canfod neu’u dewis drosto’i hun.
adnabod

Deall ystyr neu bwrpas ar unwaith.
adolygu (effeithiolrwydd)
Edrych yn ôl dros waith a gwblhawyd, ystyried unrhyw wersi a ddysgwyd, ac ystyried a oes ffyrdd y gellid gwella gwaith tebyg yn y dyfodol. Gall ymgeiswyr adolygu effeithiolrwydd eu gwaith yn ysgrifenedig neu ar lafar, neu drwy gyfuniad o’r rhain.
 addas i’r pwrpas / addasrwydd i’r pwrpas

· Rhaid gwerthuso a dewis gwybodaeth, gan gymryd i ystyriaeth awdurdod y ffynonellau a chyfredolrwydd, perthnasedd, tuedd ayyb. yr wybodaeth.

· Rhaid cyflwyno’r testun a/neu ddelweddau a/neu rifau mewn ffyrdd a fydd yn helpu’r gynulleidfa i ddeall yr wybodaeth sy’n cael ei chyflwyno.

· Rhaid gosod allan a chyflwyno’r wybodaeth mewn ffyrdd sy’n ateb pwrpas y dasg neu’r weithgaredd ac sy’n briodol i natur y gynulleidfa.  Gweler hefyd ‘pwrpasol’.
alinio

Gosod lluniau, testun neu gynnwys cell ar y chwith neu’r dde i fan penodol neu yn ei ganol, neu’u gosod wrth yr ymyl chwith, yr ymyl dde neu’r ddwy ymyl.
allbwn

Canlyniad proses gyfrifiadurol, ee gwybodaeth ar y sgrin neu ar bapur.
annibyniaeth/annibynnol

Gwneud dewisiadau neu benderfyniadau heb ymgynghori â thiwtor, athro neu hyfforddwr yn y lle cyntaf, er yn gofyn am gyngor neu chwilio am gadarnhad yn ddiweddarach efallai.  Yn cynnwys medru sylweddoli pan ei bod yn briodol i ofyn am gyngor neu chwilio am gadarnhad.
arddull

Fe’i defnyddir wrth fformadu testun, ee y defnydd o ffont, print trwm, print italig, print wedi’i danlinellu.
aseswr

Y sawl sy’n gymwys/wedi’i hyfforddi ac sy’n gyfrifol am farnu perfformiad ymgeisydd yn erbyn safonau’r lefel briodol.
cadarnhau

Caiff y dasg neu’r broblem ei rhoi gan y tiwtor, yr athro neu’r hyfforddwr. Cyfrifoldeb yr ymgeisydd yw dangos ei fod yn deall y broblem neu’r dasg yn llawn.
cadarnhau (hawlfraint)
Darganfod a oes angen caniatâd ai peidio i atgynhyrchu’r deunydd dan sylw.
cam

Gweithred bwrpasol a gyflawnir yng nghyd-destun gwneud tasg.
camgymeriad

Mae ystyr y term yr un fath â’i ystyr arferol; mae’n wahanol i ‘wall’, sydd ag ystyr arbenigol yng nghyswllt TGCh. Gweler ‘gwall’ hefyd.
canfod

Deall ystyr neu bwrpas, ar ôl ystyried (ond gweler ‘adnabod’ hefyd).
casglu ynghyd (gwybodaeth) 

Cyfuno testun a/neu rifau a/neu ddelweddau mewn un darn o waith.
cydnabod (ffynonellau)
Dylid cynnwys o leiaf teitl neu gyfeiriad gwefan y ffynhonnell/ffynonellau gwybodaeth.

·  yn llawn: dylid defnyddio system gyfeirnodi gydnabyddedig, megis system Harvard ar gyfer deunyddiau print.
cyfathrebu

Mae’n cynnwys anfon, derbyn, cyfnewid a/neu rannu (gwybodaeth).
cyfiawnhau

Esbonio pam y mae’r dulliau a ddefnyddir neu’r dewisiadau a wneir yn briodol i’r dasg neu’r gweithgaredd.

cyflwyno/cyflwyniad 
Os na nodir yn wahanol yn y safonau (ee ‘gan ddefnyddio TGCh’), gall ymgeiswyr gyflwyno canlyniadau eu gwaith yn ysgrifenedig neu ar lafar, neu drwy gyfuniad o’r rhain.
Nid yw cyflwyno gwaith yn golygu defnyddio Microsoft PowerPoint ® o reidrwydd. 
cyfnewid (gwybodaeth)
Anfon gwybodaeth at rywun a chael gwybodaeth yn ôl ganddo. Gweler ‘rhannu’ hefyd.
cyfryngau storio cludadwy

Ee disg hyblyg, cryno-ddisg, DVD, cof-bin, gyriant fflach, disg caled allanol.
cyfunol/wedi’i chyfuno (gwybodaeth)
Gwybodaeth sy’n dod â thestun a/neu rifau a/neu ddelweddau ynghyd.
cyffredin

Defnyddir y term hwn i ddisgrifio unedau, offer, mesurau, fformatau dyddiad ac ati a ddefnyddir yn helaeth mewn bywyd pob dydd mewn cyd-destunau nad ydynt yn rhai arbenigol.
cymhleth

· 
Ar Lefel 3, mae gweithgaredd cymhleth yn cynnwys tair neu fwy o dasgau.
· Ar Lefel 2, mae technegau chwilio cymhleth yn cynnwys dau neu fwy o feini prawf ar gyfer chwilio, a ddefnyddir gyda’i gilydd.
cymorth electronig

Offeryn cyfrifo, ee cyfrifiannell, taenlen.
cynulleidfa

Dyma’r bobl sy’n cael eu cyfarch gan destun, dogfen neu siaradwr.  Mae’r term yn cynnwys darllenwyr, gwrandawyr, gwylwyr ffilm/teledu, a’r rhai sy’n defnyddio technoleg gwybodaeth.
cysodiadau personol

Ee cyflymder y llygoden, maint yr eiconau, maint ffont, cydraniad y sgrin, cyferbynnedd y bwrdd gwaith, uchder y sain.
cywir (gweithdrefn)

· Mae gweithdrefnau cywir yn sicrhau bod systemau TGCh yn cael eu hagor a’u cau’n unol â chanllawiau’r gwneuthurwyr a/neu ganllawiau lleol.

· (Yng nghyswllt cyfryngau storio cludadwy) mewnosod, symud a thrin y cyfryngau’n unol â gofynion y meddalwedd a’r caledwedd.

cywir/cywirdeb 

Mae ystyr y ddau derm yr un fath â’u hystyr arferol, sef ‘heb gamgymeriadau’.
chwilio am (wybodaeth)
Mae’n berthnasol pan nad oes gwybodaeth bwrpasol ar gael ar unwaith neu’n fuan.
dadansoddi

Rhannu rhywbeth yn gydrannau neu’n nodweddion hanfodol; archwilio’n fanwl.
darllen

Yng nghyd-destun TGCh, mae’r term ‘darllen’ yn cyfeirio at gael ystyr o symbolau, rhifau, diagramau, graffiau ac ati. Efallai na fydd yn gofyn am y gallu i ddarllen testun di-dor, er bod hynny’n fwy tebygol o fod yn angenrheidiol ar Lefel 2 a Lefel 3.
data

Gwybodaeth feintiol sy’n cynnwys cyfrifon neu fesuriadau.

Unigol: datwm. 
datblygu (gwybodaeth)

Gweithio gyda data a gwybodaeth i wella eu haddasrwydd i bwrpas, eu cyflwyniad, rhwyddineb eu defnyddio, eu heffeithlonrwydd ac ati.
datganiad tyst

Datganiad (a elwir weithiau yn ‘tystiolaeth tyst’) sy’n cadarnhau bod yr ymgeisydd wedi arddangos rhyw sgil/sgiliau (e.e. ei fod wedi dilyn arferion gweithio saff, iach a diogel) ar y safon ofynnol.  Rhaid i’r datganiad gael ei arwyddo gan berson cymwys, h.y. y person oedd yn bresennol pan ddangoswyd ei hyfedredd gan yr ymgeisydd sydd, ym marn yr aseswr, yn medru mynegi barn ddibynadwy, teg a diduedd mewn perthynas â’r safon ofynnol.

Ble bynnag y caiff ei ddefnyddio, dylai’r datganiad tyst gynnwys y dyddiad, yr enw, llofnod a manylion cyswllt y tyst a manylion am gyd-destun yr arsylwi.  Hefyd, mae’n rhaid cael nodyn byr yn egluro rôl y tyst e.e. arolygwr yn y gweithle, athro daearyddiaeth, arweinydd grŵp ieuenctid.

Mae’n rhaid i’r aseswr gadarnhau dilysrwydd y datganiad tyst; efallai bydd eisiau cadarnhau gyda’r tyst bod y datganiad yn ddilys a sicrhau bod y tyst yn deall gofynion y safon.

Rhaid sicrhau nad datganiadau tyst yw’r unig ffurf ar dystiolaeth sy’n dangos bod ymgeisydd wedi bodloni’r safon.
Bydd llawer o’r dystiolaeth ofynnol ar ffurf dogfennau cofnodi (ee log, dyddiadur, neu ffurflen sydd wedi’i llenwi). Rhaid i’r dogfennau hynny gael eu llenwi wrth i’r gwaith gael ei gyflawni. 

Nid yw dogfennau cofnodi a gaiff eu llenwi ar ddiwedd tasg neu weithgaredd wrth edrych yn ôl yn dystiolaeth dderbyniol.
dehongli

Egluro ystyr symbolau, gwybodaeth a chanlyniadau, er enghraifft.
delwedd

Mae’n cynnwys ffotograffau, gwrthrychau, arteffactau, delweddau wedi’u sganio, clipluniau, cynlluniau, brasluniau, diagramau, lluniau, graffiau a siartiau. Beth bynnag fo ffurf y ddelwedd, rhaid iddi fod yn addas i bwrpas a rhaid iddi hybu dealltwriaeth o’r deunydd a gyflwynir.

Gall ‘delwedd syml’ fod yn ddarlun, braslun neu ddiagram sy’n dangos gwybodaeth syml ac sy’n gofyn am ychydig iawn o dehongli.

O fewn TGCh, nid yw tabl sy’n cynnwys testun neu ffigurau yn cyfrif fel delwedd.
dewis

Dethol gan ddefnyddio meini prawf priodol i’r dasg.
dibynadwy/dibynadwyedd

Yng nghyswllt gwefan: y graddau y gellir tybio bod y wybodaeth ar y wefan yn gywir, ei bod yn wybodaeth y gellir ei chredu, ac ati. Er enghraifft, gellir tybio bod gwybodaeth ystadegol o wefannau ‘.gov’ yn ddibynadwy.
dilys (tystiolaeth)
(a)Tystiolaeth ddilys yw tystiolaeth sy’n rhoi llun gwir o waith yr ymgeisydd ac sy’n uniongyrchol berthnasol i’r safon ofynnol.

(b)Tystiolaeth a gynhyrchwyd gan yr ymgeisydd heb fwy o help, cefnogaeth neu arweiniad nag a ganiateir ar y lefel berthnasol.

dilysu

Cadarnhau bod tystiolaeth ymgeisydd yn ddilys.
diogel/diogelwch (data/gwybodaeth)

Mae’n cyfeirio at warchod data a gwybodaeth trwy ddefnyddio cyfrineiriau, rhifau adnabod personol, symbol y clo clwt, yr arfer o wneud copïau wrth gefn, ac ati.

disgrifio

Oni nodir yn wahanol yn y safonau neu’r dogfennau ymhelaethu, gall yr ymgeiswyr ddisgrifio’u tasg/gweithgaredd, eu dulliau, eu data, eu canlyniadau ac ati’n ysgrifenedig neu ar lafar, neu drwy gyfuniad o’r rhain.
dogfennau cofnodi

Gallai’r rhain gynnwys logiau, dyddiaduron, ffurflenni wedi’u llenwi neu unrhyw ddulliau eraill o gofnodi gwaith wrth iddo gael ei gyflawni. Nid yw dogfennau cofnodi a gaiff eu llenwi ar ddiwedd tasg neu weithgaredd wrth edrych yn ôl yn dystiolaeth dderbyniol.
dull (mewnbynnu/allbynnu)
Darn o galedwedd electronig, ee llygoden, bysellfwrdd, sgrin, argraffydd.
effeithiol

Cyflawni tasg mewn modd sy’n cynhyrchu’r canlyniad a ddymunir. Mae’n bosibl bod yn effeithiol ond yn aneffeithlon.
effeithlon

· Cyflawni tasg gan ddefnyddio nifer briodol o gamau neu weithrediadau mewn dilyniant sy’n addas i bwrpas. Er enghraifft, wrth ddefnyddio cymhorthion electronig, mae’n effeithlon defnyddio’r gweithrediadau a’r ffwythiannau sydd ar gael, ee defnyddio cof a ffwythiannau sefydlog ar gyfrifiannell, neu ddefnyddio’r fformiwla ‘cyfrif’ ar gyfer ystod o gelloedd mewn taenlen yn hytrach nag adio celloedd unigol.

· Peidio â gwastraffu amser ac adnoddau trwy, er enghraifft, lawrlwytho a/neu argraffu llawer iawn o wybodaeth heb ddewis y rhannau perthnasol.
esbonio/egluro

Rhoi disgrifiad neu adroddiad clir a manwl, gan gynnwys rhai’n ymwneud ag achos ac effaith os yw hynny’n briodol. Maent yn tueddu i gynnwys geiriau megis ‘felly’ ac ‘o ganlyniad’. Oni nodir yn wahanol yn y safonau neu’r dogfennau ymhelaethu, gall yr ymgeiswyr esbonio’u tasg/gweithgaredd, eu dulliau, eu data, eu canlyniadau ac ati’n ysgrifenedig neu ar lafar, neu drwy gyfuniad o’r rhain.
estynedig (amser)

Mae cyfnod estynedig yn debygol o fod yn dri mis o leiaf.

fformat 

· Testun: ee ymylon, papur (ar ffurf portread/tirlun), print trwm/italig/wedi’i danlinellu, borderi, cysgod, lliw.

· Tablau/taenlenni: ee lled y colofnau, uchder y rhesi, cyfuno celloedd.

· Delweddau: ee tocio, meintio/ailfeintio.
ffurf

Trefn y testun, delweddau ac ati ar y dudalen neu’r sgrin.
Gweler ‘fformat’ hefyd.
ffynhonnell wybodaeth

·  
sy’n seiliedig ar TGCh  Gwybodaeth o ffynhonnell electronig, ee cryno-ddisg, DVD, mewnrwyd, y rhyngrwyd, cronfa ddata.

·  
nad yw’n seiliedig ar TGCh  Gwybodaeth o ffynhonnell nad yw’n electronig, ee deunydd print, darllediad, trafodaeth.
ffynonellau

Gallant fod yn bobl eraill, deunydd printiedig, deunydd electronig, (e.e. we) darllediadau ayyb. Bydd ystod a chymhlethdod y ffynonellau yn cynyddu fel y bydd disgwyliadau problem neu dasg yn cynyddu ar hyd y lefelau.
golygu

Mae’n cynnwys ychwanegu, dileu a diwygio gwybodaeth.
graffeg
Term cynhwysol ar gyfer unrhyw fath o ddelwedd.
gwall

· Problem sy’n codi oherwydd diffyg ar ran y caledwedd, y meddalwedd neu’r trydan.

· Neges sy’n ymddangos ar ôl mewnbynnu data neu wybodaeth amhriodol, neu fewnbynnu data neu wybodaeth yn anghywir.
gwasanaethau cyfathrebu

Maent yn cynnwys, er enghraifft, Cyflenwr Gwasanaeth Rhyngrwyd, band eang, gwasanaeth deialu, rhwydwaith, neu ffôn symudol.
gweithdrefnau gofal (housekeeping)

Trefniadau lleol ar gyfer sicrhau bod systemau TGCh yn drefnus a’u bod yn cael eu cynnal a’u cadw’n briodol.
gweithgaredd

Mae gweithgaredd yn cynnwys nifer o dasgau sy’n gysylltiedig â’i gilydd, lle mae canlyniadau un dasg yn effeithio ar gyflawni tasg arall. Gweler ‘tasg’ hefyd.
gweithredol (camau)
Ar Lefel 3, dangos rhywfaint o fenter neu annibyniaeth o safbwynt sicrhau arferion gweithio saff ac iach.
gwirio

Mynd drwy’r gwaith am yr eilwaith (neu fwy o weithiau na hynny) i ganfod a chywiro camgymeriadau.
gwybodaeth

Gall gwybodaeth fod ar ffurf testun a/neu ddelweddau a/neu rifau.
iach

Yng nghyd-destun TGCh, mae’n cyfeirio at faterion megis y trefniadau eistedd, uchder/llacharedd y sgrin, cymryd seibiant, defnyddio dyfeisiau cynnal arddyrnau ac ati.
meddalwedd (cymhwysiad)

Mae’n cynnwys adnodd prosesu geiriau, taenlen, cronfa ddata, graffeg, porwr, e-bost.
nodiadau

Nid oes angen i nodiadau a gyflwynir yn dystiolaeth fod ar ffurf rhyddiaith ddi-dor ac nid oes yn rhaid i’r gramadeg, y sillafu a’r atalnodi fod yn berffaith, ond rhaid iddynt fod yn ddealladwy a rhaid i’r ystyr fod yn glir. Mae nodiadau’n cynnwys llenwi ffurflen os yw hynny’n briodol. Os yw’n briodol, gellir ychwanegu datganiadau tyst at y nodiadau.
nodweddion rhyngwyneb
Maent yn cynnwys eiconau, botymau dewis, llithryddion/offer sgrolio, dewislenni, is-ddewislenni ac ati.
portffolio

Ffeil, ffolder neu ddull arall o storio a chyflwyno’r dystiolaeth a gyflwynir gan yr ymgeisydd ar gyfer yr asesiad terfynol/cyfansymiol yw portffolio.  Gall gynnwys amrywiaeth o fathau o dystiolaeth e.e. ysgrifenedig, fideo, tâp sain, arteffact, a gall fod yn gopi caled, neu’n electronaidd (y cyfeirir ato’n aml fel e-bortffolio) neu’n gyfuniad o’r rhain.

priodol

Addas ar gyfer y gweithgaredd, y dasg, y cyd-destun, y gynulleidfa arfaethedig ac ati. Mae defnyddio’r gair ‘priodol’ yn y safonau yn derbyn bod cyd-destunau gwahanol yn gofyn am driniaeth wahanol.  
pwrpasol

Rhaid cynhyrchu tystiolaeth yng nghyd-destun tasg neu weithgaredd sy’n ateb rhyw bwrpas yng ngwaith neu hamdden yr ymgeisydd.  Nid yw tystiolaeth sydd wedi ei chasglu yn unig ar gyfer ateb gofynion portffolio’r ymgeisydd yn bwrpasol ac nid yw’n ateb gofyniad yr asesiad.  Gweler hefyd ‘addasrwydd i bwrpas’.
rhannu

Mae’n awgrymu cyfnewid data â dau neu fwy o bobl eraill. Gweler ‘cyfnewid’ hefyd.
rheoli fersiynau

Cadw trefn ar ddiwygiadau ac adolygiadau i ffeiliau trwy ddefnyddio enwau priodol ar gyfer ffeiliau, sy’n rhoi syniad o gynnwys a pherchennog ac sy’n nodi rhif y fersiwn, y dyddiad ac ati.
saff

· Saff yn gorfforol, ee offer trydan, ceblau.

· Saff yn gymdeithasol, ee peidio â datgelu data personol amhriodol wrth ddefnyddio gwefannau rhwydweithio cymdeithasol.
syml

Mae’r term hwn yn disgrifio gwybodaeth y mae lefel yr her sy’n gysylltiedig â hi o safbwynt yr ymgeisydd yn gyfyngedig, ee testun syml, rhifau cyfan, rhifau y mae’n hawdd gweithio gyda nhw (ee lluosrifau 2, 5, 10, 100), dulliau anghymhleth o gyfleu symiau cyfyngedig o ddata neu wybodaeth.
Mae hefyd yn disgrifio gwybodaeth, pynciau a deunyddiau y mae’r ymgeiswyr yn dod ar eu traws yn aml yn eu gwaith, eu hastudiaethau neu’u gweithgareddau eraill.
system

Cyfuniad o galedwedd + meddalwedd + data + pobl, a allai gynnwys mynediad i’r rhyngrwyd. Gall fod yn system annibynnol neu’n rhan o rwydwaith.
tabl

Trefniant trefnus o wybodaeth, rhifau neu lythrennau, mewn rhesi a cholofnau fel rheol.
tasg

Mae tasg yn bwrpasol ac yn gyflawn yn ei rhinwedd ei hun. Gall gynnwys mwy nag un cam. Gweler ‘gweithgaredd’ hefyd.
tystiolaeth

Ar Lefelau 1 i 4 yn unig rhaid i ymgeiswyr gynhyrchu portffolio o dystiolaeth i ddangos bod ganddynt y sgiliau sy’n ofynnol i fodloni gofynion y safonau. Gall tystiolaeth gynnwys allbrintiau oddi ar gyfrifiadur, deunydd ysgrifenedig, recordiadau sain a/neu fideo a datganiadau/tystiolaeth gan dystion. Gweler ‘portffolio’ a ‘datganiad gan dyst’ hefyd.
Ar Lefel Mynediad, rhaid i ymgeiswyr ddangos bod ganddynt y sgiliau i fodloni gofynion y cymhwyster trwy gwblhau asesiadau a gynlluniwyd gan y corff dyfarnu. Caiff y rhain eu hystyried yn dystiolaeth, a gallent hefyd gynnwys deunydd ysgrifenedig, allbrintiau oddi ar gyfrifiadur, arteffactau, recordiadau sain a/neu fideo a datganiadau/tystiolaeth tyst. Gweler ‘portffolio’ a ‘datganiad tyst’ hefyd.
unioni

Alinio testun i’r ymyl chwith, yr ymyl dde neu’r ddwy ymyl.
ystod

Mae’n cyfeirio at dri neu fwy o ddulliau, ffynonellau, opsiynau ac ati. 

